
Аннотация: Инсонлар маънавиятини шакллантириш дунёқарашни 

кенгайтириш ҳамда ижодий қобилиятини юксалтиришга чорлайди. Мақолада 

инсон учун қадрли ва аҳамиятли бўлган нарса ва ҳодисаларни ўз ичига қамраб 

олган, инсонларнинг манфаат ва эҳтиёжларидан келиб чиққан – қадриятлар, 

хусусан, эстетик қадриятларга бўлган эътибор ва уларнинг ёш авлод 

тарбиясидаги аҳамияти ёритиб берилган. 

Abstract: Formation of people’s spirituality calls for expansion of worldview 

and increase of creative ability. The article covers things and events that are valuable 

and important for a person, arising from the interests and needs of people - values, in 

particular, attention to aesthetic values and their importance in the education of the 

young generation is highlighted. 

Қадриятлар - бу инсон хулқ-атворининг ва фаолиятининг юқори стимули 

бўлиб, инсоният ибтидосининг оламда тасдиқланишидир. Эстетик қадриятлар 

деганда инсон фаолиятлари жараёнида (авваломбор санъат соҳасида) гўзаллик 

ва мукаммаллик қонуниятлари асосида яратилган оламни образли англаш 

тушунилади. Эстетик қадриятлар табиат объектлари кўринишида (мисол учун 

пейзаж), муайян инсон қиёфасида, меҳнат жараёнларида ва албатта, санъат 

асарлари намуналарида намоён бўлади.  

Эстетик қадриятлар инсонлар ўртасидаги алоқалар билан боғлиқ бўлиб, 

уларнинг маънавий оламини акс эттиради. Олам ва инсоннинг эстетик 

ҳамжиҳатлиги айнан гўзаллик қадриятида мужассам бўлади. Чунки, гўзаллик 

алоҳида бўлмаса ҳам, индивидуал идрокни ҳам кўзда тутади. Бу англаш 

жараёни эса инсоннинг тўлиқ англанган табиий ҳаётий ва маданий даражасида 

рўй беради.  

Эстетик қадриятлар инсон фаолиятининг турли соҳаларида ҳосил бўлиши 

мумкин. Мисол учун, санъат - бу эстетик қадриятлар ўзида мужассам этадиган 

маънавий-амалий фаолиятдир. Ўз навбатида, санъат - ўз ичига эстетик 

қадриятларни, эстетик эҳтиёжларни, эстетик дид ва идеалларни, эстетик 

тарбияни қамраб олган эстетик маданиятнинг асоси ҳамдир. Зеро, универсал 

хусусиятларга эга эканлиги туфайли эстетик қадриятлар санъат асарлари 

орқали шахсда ижтимоий фазилатларнинг шаклланишида муҳим ўрин 

эгаллайди. 

Санъат эстетик қадрият сифатида юксак маънавиятнинг, айниқса, инсон 

камолотининг, гўзал ҳулқининг шаклланишига кучли таъсир этувчи 

манбалардан биридир. Маънавий камолот ўз ўрнида санъат билан бевосита 

боғлиқ. Чунки маънавий камолот сари интилган инсон ўз руҳий оламини 

бойитиб боради. Бу оламнинг мезоний ҳислатлари инсоннинг ҳам жисмоний, 

ҳам руҳий, ҳам маданий эҳтиёж ва талабларини қондириш ва шу билан намоён 

этиш жараёнларида кўзга кўринади. 

Улуғ бобокалонларимиз Имом ат-Термизий, Имом ал-Бухорий, Имом ал-

Мотрудий, Абдураҳмон Жомий, Алишер Навоий сингари бир қатор 

алломаларимизнинг бизга қолдирган маънавий бойликлари, буюк Шарқ 

тасвирий санъати усталарининг асарлари, ижрочилик санъатининг ўлмас 

мероси бўлиб ҳисобланадиган мақомларимиз, анъанавий қўшиқларимиз, 

мумтоз адабиётимиз намоёндаларининг ўлмас асарлари баркамол ёш авлоднинг 

маънавий оламини бойитади. Биз улуғ аждодларимизнинг маънавий 

бойликларини ўргана борганимиз сари, санъат асарларининг нафислиги ва 

гўзаллигидан лаззатланиш ва эстетик завқ олиш билан бир қаторда, ўша 

асарлардан маънавий озуқа оламиз. Буларнинг барчаси бизни комилликка 

етаклайди, фикримизни бойитади ва келажакка ишонч билан қарашга ундайди.  

Санъат турлари ичида тасвирий санъат, ўзининг ҳақчиллиги ва 

тушунарлилиги билан катта аҳамиятга эга. Тасвирий санъат асарлари Ибтидоий 

даврда бўладими, Ўрта асрлардами, Уйғониш давридами ёки бугунги ахборот 

ва техника асрида бўладими инсониятни эзгуликка, ҳамжихатлилик ва 

аҳилликка, ҳаёт гўзалликларидан эстетик завқ олишга ва энг муҳими 

инсонпарварликка чорлар экан, маънавий камолот чўққиларини эгаллайверади.  

Қадим замонлардан мерос бўлиб келаётган санъат асарлари маънавий 

руҳни юксалтириб, инсониятни Уйғунлик, Гўзаллик ва Улуғворлик сари 

етаклаган. Санъат нафақат ҳар бир кишининг ички дунёсини юксалиб бориши, 

балки бутун жамиятнинг ривожланиши учун ҳам имконият яратиб келган. Бу 

борада тасвирий санъат ҳам бевосита муҳим аҳамият касб этган.  

Баркамол шахс тарбиясида халқнинг бадиий анъаналари асосида яратилган 

миллий маданиятнинг энг сара намуналарига таяниш лозим. Шу ўринда айтиш 

жоизки, жаҳон санъати дурдоналари қаторидан кенг ўрин эгаллаган миниатюра 

санъати, ҳам эстетик, ҳам маънавий қадриятлар сирасига киради. Чунки, бу 

санъат турининг аҳлоқий-эстетик моҳияти баркамол шахс таълим-тарбиясига 

самарали таъсир кўрсатади. Марказий Осиё миниатюра санъатининг асосий 

таъсир кучи инсоннинг маънавий ва романтик дунёсига, унинг фикр 

мулоҳазалари ва ҳис туйғуларига, ақл идрокига, эстетик эҳтиёжларини 

қондиришга ва маънавий маданиятини ривожлантиришга қаратилган бўлади. 

Сюжетларида тарихий воқеаларни, гўзал табиатни, қахрамона ҳаракатларни, 

романтик саҳналарни, яхши ва ёмон ҳодисаларни ибрат қилиб кўрсатиш 

асосида миниатюра санъати ахлоқий покликка, гўзал хулққа, юксак 

маънавиятга, раҳм-шафқатга, дардкашликка, эстетик диднинг шаклланишига, 

инсонпарварликка ва айни вақтда маънавий камолотга даъват этади. 

Маънавий камолот ва миниатюра санъати айни дамда бир-бирини 

тўлдирувчи, ҳаракатлантирувчи ҳамда бойитувчи тушунчаларга айланади, яъни 

маънавий камолот тушунчаси бевосита ҳар бир инсон билан боғлиқ бўлса, 

миниатюра санъати ўзининг эстетик ҳусусиятлари орқали инсонни эзгуликка 

етакловчи омиллардан бири бўлиб ҳисобланади.  

Гўзалликни кўра билиш, ҳис қилиш ва ундан завқлана олиш инсон 

маънавий ва эстетик тарбиясининг асоси бўлиб ҳисобланади. Инсоннинг санъат 

объектидан ҳиссий лаззатланиш хусусиятларини шакллантиришда бевосита 

миниатюра рангтасвирининг йўналтирувчи асосий кучини кўришимиз мумкин. 

Чунки, ахлоқий-эстетик маданиятни юқори даражада шакллантириш, ҳамда 

гўзалликни ҳис қилиш ва тасаввур қилиш учун ижодий тасаввурни 

такомиллаштириш лозимдир. Инсон ҳаётига, унинг ахлоқий-эстетик тарбиясига 

таъсир этувчи муҳим омиллардан бири бўлиб ҳисобланадиган миниатюра 

санъати, айнан шу жиҳатларни ўзида қамраб олган.  

Хулоса қилиб айтиш мумкинки, эстетик қадриятларга бўлган эътиборни 

кучайтириш баркамол авлодда эстетик сезги ва идрокни тарбиялашга, юқори 

эстетик дидга эга бўлишига ва уларда гўзалликка баҳо бериш қобилиятини 

шакллантиришга самарали таъсир кўрсатади. Шу ўринда, эстетик қадрият 

бўлиб ҳисобланадиган миниатюра санъати асарларини асраб авайлаш, уларни 

тушуниш, таҳлил қилиш ва ўрганиш фаолияти жараёнида инсон ташқи оламни, 

ботиний ва зоҳирий гўзалликни англашни, теварак-атрофни қайта қуришни 

ўрганиб, аста-секин ўзини-ўзи қайта қуради ва маънавий камолот сари 

чорлайди. Натижада, гўзалликка ташна ва юксак эстетик дидга эга баркамол 

шахс сифатида шаклланади ҳамда такомиллашиб боради. 

